
ABSTRAK  

 

 

Kajian ini bertujuan mengenalpasti hubungan antara beban tugas, efikasi diri dan 

kepuasan kerja pensyarah kolej vokasional. Kajian ini menggunakan rekabentuk 

korelasi. Instrumen yang digunakan adalah satu set soal selidik yang mengandungi 60 

item berskala Likert dan enam item terbuka. Sebanyak 373 orang pensyarah vokasional 

daripada 11 buah kolej vokasional telah dipilih sebagai sampel kajian dengan 

menggunakan teknik persampelan rawak berstrata mengikut zon. Sebanyak 20 

hipotesis nol telah diuji pada aras signifikan 0.05 menggunakan ujian-t, ujian ANOVA 

sehala, ujian korelasi Pearson dan ujian regresi linear berganda. Dapatan kajian 

mendapati beban tugas pensyarah kolej vokasional berada pada tahap yang tinggi, 

efikasi diri juga berada pada tahap yang tinggi namun kepuasan kerja pensyarah pada 

tahap yang sederhana. Berdasarkan analisis korelasi, didapati beban tugas mempunyai 

hubungan yang signifikan tetapi negatif dengan efikasi diri (r = -0.196) dan kepuasan 

kerja (r = -0.358). Walaubagaimana pun, efikasi diri didapati mempunyai hubungan 

positif yang signifikan dengan kepuasan kerja (r = 0.395). Analisis regresi mendapati 

dua domain beban tugas dan dua domain efikasi diri mempengaruhi kepuasan kerja 

pensyarah. Sementara itu, satu domain beban tugas dan tiga domain kepuasan kerja 

didapati mempengaruhi efikasi diri pensyarah. Dapatan item terbuka mendapati faktor 

utama dalam peningkatan beban tugas pensyarah adalah tugas pengkeranian yang 

banyak dan kurangnya sumber kurikulum. Faktor utama yang mempengaruhi efikasi 

diri responden adalah mereka kurang jelas dengan kurikulum kolej vokasional yang 

baharu. Selain itu, faktor yang menyebabkan kepuasan kerja yang rendah adalah waktu 

kerja pensyarah kolej vokasional yang lebih panjang berbanding guru sekolah harian. 

Implikasi utama kajian adalah beban tugas pensyarah perlu dikurangkan bagi 

meningkatkan efikasi diri dan kepuasan kerja pensyarah kolej vokasional. 

THE RELATIONSHIP BETWEEN WORKLOAD, SELF-EFFICACY AND  

JOB SATISFACTION AMONG LECTURERS  

IN VOCATIONAL COLLEGES 

 

 

ABSTRACT 

 

 

The purpose of this study was to determine the relationship between workload, self-

efficacy, and job satisfaction among vocational college lecturers. The study employed 

correlational research design. The instrument was a set of questionnaires that contained 

60 Likert scale items and six open-ended items used in the data collection. In total, 373 

vocational lecturers from 11 vocational colleges were selected as the respondents using 

stratified random sampling technique according to zones. In this study, 20 null 

hypotheses were tested at 0.05 significance level using t-test, one-way ANOVA, 

Pearson correlation and multiple regression. The findings show that both workload and 

self-efficacy among lecturers in vocational colleges are high while their job satisfaction 

is at a medium level. The correlation analyses found that lecturers’ workload has a 

significant but negative relationship with self-efficacy (r = -0.196) and job satisfaction 

(r = -0.358). However, self-efficacy was found to have a significant and positive 

relationship with job satisfaction (r = 0.395). The regression analyses found two 

domains of workload and two domains of self-efficacy that influenced job satisfaction. 

In addition, one domain in workload and three domains of job satisfaction have 

influenced the self-efficacy. For open-ended items, the main factors that affected the 

lecturers’ workload are heavy clerical tasks and lack of curricular resources. The main 

factor influencing the respondents’ self-efficacy is the ambiguity of the new vocational 

curriculum. Besides that, the main factor that caused low job satisfaction among the 

vocational college lecturers is the longer working hours as compared to the regular 

school teachers. The main implication of the research is that the lecturers’ workload 

should be reduced to enhance self-efficacy and the job satisfaction among vocational 

college lecturers. 

PENDAHULUAN 

 

 

 

 

1.1 Pengenalan 

 

Negara yang sedang membangun memerlukan pelbagai jenis tenaga manusia, dan 

institusi pendidikan bertanggungjawab untuk memenuhi keperluan pembangunan dari 

segi sumber manusia. Pendidikan untuk semua atau Education for All telah menjadi 

komitmen global yang dipimpin oleh UNESCO bagi menyediakan pendidikan yang 

berkualiti untuk memenuhi keperluan belajar bagi semua peringkat umur. Dalam 

usaha mencapai matlamat Education For All (EFA) di Malaysia, setiap individu tanpa 

mengira perbezaan etnik, latar belakang dan status kewangan berhak mendapat akses 

pendidikan berkualiti untuk mengembangkan potensi diri mereka (Malaysia’s 

Education For All, 2015). Sistem pendidikan yang berkualiti dapat membangunkan 

modal insan yang menjadi aset penting sesebuah negara. Menurut Ramlee (2013), 

pembangunan negara terletak pada sumber manusianya, dan kekuatan tenaga kerja 

adalah bergantung kepada kualiti pendidikan dalam membangunkan sumber manusia 

yang inovatif dan mencorak Malaysia pada dekad akan datang. Dalam tempoh 

Rancangan Malaysia ke-10 (2011-2015), tenaga kerja meningkat pada kadar 

pertumbuhan purata 2.7 peratus iaitu daripada 12.4 juta kepada 14.2 juta orang. Walau 

bagaimanapun, Malaysia masih menghadapi cabaran dalam usaha mengukuhkan 

pasaran tenaga kerja, terutamanya bagi isu meningkatkan tenaga kerja berkemahiran 

tinggi dan mengatasi masalah kebergantungan kepada pekerja asing berkemahiran 

rendah. Sekiranya kekurangan tenaga kerja mahir dalam bidang kemahiran dan 

vokasional tidak diatasi, negara akan terus menghadapi masalah kebanjiran pekerja 

asing berkemahiran rendah yang akan menjejaskan produktiviti ekonomi negara (Unit 

Perancang Ekonomi, 2015).  

 

Perubahan tanggapan dalam kalangan masyarakat mengenai kepentingan 

kemahiran teknikal dan vokasional ditambah lagi dengan prospek pekerjaan yang 

cerah telah menyebabkan peningkatan bilangan pelajar yang berminat menceburi 

bidang tersebut (Siti Syahirah, 2011; Nurazimah & Yusri, 2013).  

 

Justeru itu, Kementerian Pendidikan Malaysia mengambil beberapa tindakan 

yang bertujuan meningkatkan sumber tenaga mahir di Malaysia melalui bidang 

pendidikan, dan salah satunya adalah dengan penstrukturan semula sistem pendidikan 

di mana pelbagai perubahan dan paradigma baru telah dilaksanakan terutamanya 

dalam sistem Pendidikan Teknikal dan Vokasional (PTV) di Malaysia (Warnoh et al., 

2003).  

Pendidikan kolej vokasional dilaksanakan melalui pelan strategik dalam 

tempoh 2011 hingga 2020 melalui tiga fasa iaitu fasa lonjakan (2011 hingga 2013), 

fasa peningkatan (2014 hingga 2016), dan fasa pemerkasaan (2017 hingga 2020). 

Transformasi pendidikan vokasional memberi tumpuan khusus kepada aspek 

kebolehpasaran graduan (employability skills) dan keberhasilan usaha transformasi ini 

adalah pendidikan vokasional era 2020 yang berupaya memberikan sumbangan yang 

signifikan kepada usaha kerajaan untuk menjadikan Malaysia sebuah negara 

berpendapatan tinggi (Portal Rasmi Bahagian Pendidikan Teknik dan Vokasional, 

2014). 

 

Pendedahan kemahiran vokasional kepada pelajar pada usia yang muda 

merupakan sebahagian langkah Program Transformasi Pendidikan Vokasional di 

bawah Bidang Keberhasilan Utama Negara (NKRA) bagi menstruktur semula sistem 

pendidikan vokasional negara untuk melahirkan 3.3 juta sumber manusia mahir untuk 

memenuhi permintaan industri tempatan dalam tempoh 10 tahun akan datang 

(Ramlee, 2013). Kandungan kurikulum yang dirangka bagi kolej vokasional yang 

merangkumi 30 peratus teori dan 70 peratus praktikal bagi memberi pendedahan yang 

meluas kepada pelajar dalam bidang kemahiran, teknikal serta latihan amali sejak 

dibangku sekolah supaya membolehkan pelajar menyesuaikan diri dengan mudah 

dalam alam pekerjaan (Nurazimah & Yusri, 2013). Pekerja yang mempunyai 

kemahiran teknikal dan pernah mengikuti latihan amali sangat diperlukan oleh pihak 

industri dan ini dapat membantu kerajaan bagi menyediakan peluang pekerjaan dan 

meningkatkan taraf hidup masyarakat bagi menuju ke era 2020 (Portal Rasmi 

Bahagian Pendidikan Teknik dan Vokasional, 2014). 

Bagi memperoleh sumber manusia berketrampilan, negara perlu melatih dan 

membekalkan guru secukupnya. Peranan guru dalam sistem pendidikan adalah 

penting kerana kecemerlangan guru dilihat sebagai kayu pengukur yang menentukan 

kualiti sistem pendidikan (Chughati & Perveen, 2013). Selain daripada mencukupi, 

pendidik ini juga hendaklah memiliki ciri-ciri yang diperlukan bagi membolehkan 

mereka melahirkan sumber manusia yang berpengetahuan, berketrampilan, 

bersahsiah, berahklak mulia, bersikap positif, dedikasi dan berdisplin. Pendidik di 

setiap peringkat dalam sepanjang karier mereka perlu menguasai pengetahuan dan 

kefahaman baru ini agar mereka sentiasa relevan dengan tuntutan semasa dan bersifat 

efektif serta memberi impak tinggi terhadap pembelajaran murid (Amin Senin, 2008).  

 

Pendidik dari aliran teknikal dan vokasional merupakan pemangkin utama 

dalam pendidikan berkosepkan kemahiran kerana mereka merupakan agen penggerak 

utama untuk menyalurkan ilmu-ilmu kemahiran melalui dasar yang digubal oleh 

Kementerian Pelajaran Malaysia dan menyediakan generasi muda ke arah dunia 

perindustrian yang mencabar (Zakiah, 2001). Untuk menjadi seorang guru yang 

berkesan, masa merupakan antara sumber yang paling sukar diurus, terutamanya 

dengan peningkatan tanggungjawab dan tugas yang diberikan (Ballet, Kelchtermans 

& Loughran, 2006). Guru-guru yang berjaya menguruskan masa mereka dalam situasi 

beban tugas yang semakin meningkat dari masa ke masa lebih cenderung untuk kekal 

dalam profesion perguruan berbanding mereka yang tidak dapat menguruskan masa 

dan tugas yang diamanahkan (Bartlett, 2004). Justeru itu, peningkatan beban tugas 

dalam kalangan guru dan kekangan masa telah menyebabkan ramai guru memilih 

laluan kerjaya yang lain (Crotwell, 2011). Ini bertekalan dengan pandangan 

Hargreaves (2003) yang menyatakan bahawa: 

Teaching, though vital to the knowledge economy, is now a profession 

that more and more people want to leave, fewer and fewer want to join, 

and very few are interested in leading and that is a crisis of disturbing 

proportions. (p.2) 

 

Kajian-kajian lepas menunjukkan bahawa antara faktor utama fenomena guru 

meninggalkan kerjaya adalah kerana rendahnya efikasi diri dan kepuasan kerja. 

Sebuah kajian dijalankan oleh Locklear (2010) ke atas 443 orang guru bagi 

mengenalpasti kecenderungan guru untuk meninggalkan profesion. Daripada 

keseluruhan responden, 60.28 % menyatakan mempunyai niat untuk meninggalkan 

kerjaya perguruan, dan punca utamanya adalah moral diri yang rendah dalam 

melaksanakan tugas. Moral diri yang rendah mempunyai kaitan yang rapat dengan 

kurangnya efikasi diri, lebih-lebih lagi bagi guru yang baru menceburi bidang 

pendidikan (Grant, 2006).  

 

Kenyataan ini bertekalan dengan beberapa kajian lepas yang menyatakan 

faktor efikasi diri yang lemah menjadi punca utama bagi seseorang guru 

meninggalkan profesion (Grant, 2006; Johnson & Birkeland, 2003). Pajeras (2002) 

menyatakan bahawa seseorang individu cenderung untuk memilih tugasan dan aktiviti 

yang mereka rasa yakin untuk melaksanakannya. Kenyataan ini menerangkan konsep 

efikasi diri, di mana individu membuat pertimbangan mengenai kemampuannya 

melakukan sesuatu tindakan untuk mencapai matlamat yang ditetapkan (Bandura, 

1986). Ia dianggap sebagai keperluan individu bagi memiliki kepercayaan diri untuk 

terus berkhidmat dalam sesuatu profesion, dan sekiranya tiada, guru akan berasa 

mereka menuju kepada kegagalan, kurang sokongan dan galakan, dan akhirnya 

meninggalkan profesion.  

 

Selain efikasi diri, aspek kepuasan kerja sangat penting dititikberatkan oleh 

semua pihak, kerana menurut Ramlee (2009), individu yang memperoleh kepuasan 

kerja yang tinggi akan termotivasi dan produktif dalam membantu sedaya upaya 

untuk mencapai matlamat organisasi mereka. Walaubagaimanapun, wujud masalah 

kepuasan kerja yang rendah dalam kalangan guru vokasional yang dapat dilihat di 

dalam kajian Ramlee (2011) yang dijalankan bagi mengenalpasti faktor yang 

mempengaruhi kepuasan kerja guru vokasional. Dapatan kajiannya mendapati 

sebanyak 64.40 % daripada 101 orang responden mempunyai kepuasan kerja yang 

rendah, dengan faktor utamanya adalah kerana keadaan pekerjaan yang tidak 

memuaskan, di samping beban tugas yang berat di mana mereka perlu mengendalikan 

kelas teori dan sesi praktikal serta pelbagai tugas yang lain. 

 

Kepuasan kerja guru dan efikasi diri berhubung secara terus dengan keadaan 

kerja mereka, seterusnya menyumbang kepada keputusan samada untuk terus kekal 

ataupun meninggalkan profesion (Locklear, 2010). Pendidik yang berkualiti perlu 

menumpukan kepada kemajuan diri mereka sendiri, kerana tanpa pendidik berkualiti 

yang mengikut arus perkembangan semasa, kemungkinan besar kemajuan pelajar 

tidak akan dicapai dengan sepenuhnya. Oleh sebab itu, guru-guru di setiap institusi 

pendidikan perlu mempunyai efikasi diri dan kepuasan kerja yang mantap yang 

menjadi komponen kritikal dalam membentuk guru-guru yang berkeyakinan tinggi 

serta beriltizam.  

 


